
 МИНИСТЕРСТВО ЗА ЗЕМЈОДЕЛСТВО, ШУМАРСТВО И ВОДОСТОПАНСТВО
 
Врз основа на член 26-а став (5) од Законот за земјоделство и рурален развој („Службен весник на
Република Македонија“ бр. 49/10, 53/11, 126/12, 15/13, 69/13, 106/13, 177/14, 25/15, 73/15, 83/15,
154/15, 11/16, 53/16, 120/16, 163/16, 74/17, 83/18, 27/19 и „Службен весник на Република Северна
Македонија“ бр. 152/19, 244/19, 275/19, 110/21 и 123/22), министерот за земјоделство, шумарство и
водостопанство донесе
 

ПРАВИЛНИК ЗА НАЧИНОТ И УСЛОВИТЕ ЗА ФИНАНСИРАЊЕ НА РАБОТАТА И АКТИВНОСТИТЕ НА
НАЦИОНАЛНАТА РУРАЛНА МРЕЖА, ПРИФАТЛИВИТЕ ТРОШОЦИ, ВИСИНАТА НА ФИНАНСИРАЊЕТО И

ДОПОЛНИТЕЛНИТЕ УСЛОВИ
  

Член 1
Со овој правилник се пропишува начинот и условите за финансирање на работата и активностите на
Националната рурална мрежа, прифатливите трошоци, висината на финансирање и дополнителните
услови.

 
Член 2

(1) Предлог активностите кои ги доставуваат членовите на Националната рурална мрежа согласно
член 13 од Уредбата за воспоставувањето, организацијата, членството и работата на Националната
рурална мрежа на Република Северна Македонија („Службен весник на Република Северна
Македонија“ бр. 261/21 и 206/22), (во натамошниот текст: Уредбата), за да можат да бидат одобрени
од страна на Управниот одбор на Националната рурална мрежа треба:
-   предлог активноста да трае најмногу три дена;
-   предлог активноста не треба да биде финансирана од други извори на финансирање и
-  стручните лица кои се ангажирани за спроведување на активноста треба да имаат завршено високо
образование VII/1 степен или 240 кредити според ЕКТС од областа на земјоделството, руралниот
развој, прехрамбената индустрија и шумарството, од кои главните стручни лица (обучувачи, предавачи
и/или изговувачи) треба да имаат најмалку пет години работно искуство од областа на земјоделството,
руралниот развој, прехрамбената индустрија или шумарството, а помошно-стручните лица (асистенти)
да имаат најмалку две години работно искуство од областа на земјоделството, руралниот развој,
прехранбената индустрија или шумарството.
(2) Предлог активностите од став (1) на овој член можат да бидат:
1) Настани од областа на земјоделството, руралниот развој, прехранбената индустрија и шумарството
кои се организираат и траат најмногу три дена (работилници, семинари, тркалезни маси, 
конференции, симпозиуми и саеми);
2)  Истражувања, анализи и студии од областа на земјоделството, руралниот развој, прехранбената
индустрија и шумарството;
3)  Изготвување и печатење на промотивен материјал (каталог, брошура, рекламна табла, постер,
промотивен пулт, УСБ флеш уред за снимање на содржина, „roll up“ банер со конструкција и видео
материјал) кој не е составен дел на активностите од точките 1), 2) и 4) од овој став и
4)  Студиски патувања од областа на земјоделството, руралниот развој, прехрамбената индустрија и
шумарството надвор од Република Северна Македонија, со цел поттикнување на иновации во
земјоделството, производството на храна, шумарството и одржливиот развој на руралните средини,
руралните заедници и руралните региони согласно член 2 став (1) алинеја 3 од Уредбата, и тоа на:
-  саеми за земјоделство, рурален развој, прехрамбена индустрија и шумарство;

- настани од областа на земјоделството, руралниот развој, прехранбената индустрија и шумарството
(работилници, семинари, тркалезни маси, конференции и симпозиуми) и
- посета на стручни установи и/или институции поврзани со земјоделство, рурален развој,
прехранбена индустрија и шумарство.
(3) Планираниот почеток за спроведување на предлог активноста треба да биде 30 дена по
завршувањето на рокот за поднесување на предлозите од член 13 став (1) од Уредбата, а
завршувањето на спроведувањето на активноста треба да биде најдоцна до 31 декември во
наредната година.
(4)  Бараниот износ на финансиски средства за реализација на одобрените активности не може да
биде понизок од 60.000 денари, ниту повисок од 2.500.000 денари (со вклучен ДДВ).
(5)  Понудите по одобрената активност согласно Уредбата не треба да бидат постари од денот на
известувањето на членовите на Националната рурална мрежа за доставување на предлог активности
(со назначен датум за важење на понудата).
(6) Предлог активностите треба да се спроведуваат на руралното подрачје на Република Северна
Македонија, освен активностите на Националната рурална мрежа поврзани со студиски патувања
надвор од Република Северна Македонија од став (2) точка 4) на овој член.

 
Член 3

(1) Прифатливи трошоци за одобрените активности од член 2 став (2) точка 1) од овој правилник се:
- услуги на стручни лица (обучувачи, предавачи и/или изговувачи) за обуки и предавања за
спроведување на активноста согласно член 2 став (1) алинеја 3 од овој правилник;
- изнајмување на простор и опрема за спроведување на активноста, вклучително и техничкиот
персонал;
- услуги за симултано преведување, вклучително опрема и технички персонал;
-  храна и пијалок за учесниците на настанот;
-  промовирање на активноста (соопштенија преку сите форми на медиуми, потрошен материјал за
спроведување на активноста, изработка на промотивни материјали поврзани со активноста) и
-  трошоци за транспорт и сместување на учесниците на настанот.
(2) Прифатливи трошоци за одобрените активности од член 2 став (2) точка 2) од овој правилник се:
-  услуги на стручни лица (обучувачи, предавачи и/или изговувачи) за спроведување на активноста
согласно член 2 став (1) алинеја 3 од овој правилник,
-  потрошен материјал за спроведување на активноста и
-  промовирање на активноста (подготовка, печатење и објавување на резултатите од спроведените
истражувања, анализи и студии, изработка на промотивен материјал).
(3)  Прифатливи трошоци за одобрените активности од член 2 став (2) точка 3) од овој правилник се
трошоци за изготвување и печатење на промотивен материјал.
(4)  Прифатливи трошоци за одобрените активности од член 2 став (2) точка 4) од овој правилник се:
- трошоци за транспорт и сместување на учесниците на студиското патување најмногу до 10 лица од
една организациска форма на Националната рурална мрежа од член 6 став (8) од Уредбата,
-   трошоци за котизација на учесниците на студиското патување и
-   услуги за симултано преведување, вклучително опрема и технички персонал.

 
Член 4

(1) Висината на финансирањето (со вклучен ДДВ) на одобрените активности од член 2 став (2) од овој
правилник изнесува:
1) за услуги за стручни лица од член 2 став (1) алинеја 3 од овој правилник, за спроведување на
активностите најмногу до 12.000 денари во бруто износ на ден, врз основа на склучен договор за дело
со авторски хонорар (доколку стручното лице учествува во активност која трае најмногу два дена,
може да се побара финансирање и за еден ден припрема на стручното лице, а доколку стручното лице
учествува во активност која трае три дена, може да се побара финансирање и за два дена припрема на
стручното лице);
2)  за изнајмување на простор, вклучително и опрема за спроведување на активноста најмногу до
35.000 денари на ден;

3) за услуги за симултано преведување (вклучително и опрема и монтажа на опремата за симултано
преведување) најмногу до 20.000 денари на ден;
4)  за храна и пијалок по учесник на настанот најмногу до 1.000 денари по учесник на ден;
5)  за промоција на активностите со промотивен материјал:
-   леток (вклучително припрема и печатење) најмногу до 15 денари по парче,
-   каталог/брошура (вклучително припрема и печатење) најмногу до 300 денари по парче,
-   рекламна табла – B1 (вклучително припрема и печатење) најмногу до 6.500 денари по парче,
-   постер со димензии 1000mm x 1414mm (вклучително припрема и печатење) најмногу до 1.500
денари по парче,
-   промотивен пулт најмногу до 10.000 денари,
-   УСБ флеш-уред за снимање на содржина најмногу до 700 денари по парче,
-   фотокопирање А4 двострано/еднострано најмногу до 2 денари по парче,
-   фотокопирање и печатење во боја на А4 најмногу до 15 денари по парче,
-   вкоричување со спирала најмногу до 100 денари по парче,
-   „roll up“ банер со конструкција (печатење и монтажа) најмногу до 2.500 денари по парче,
-   платно за презентација најмногу до 6.000 денари по парче, 
-   маици најмногу до 500 денари по парче, 
-   беџови најмногу до 50 денари по парче,
-   чадори најмногу до 1.000 денари по парче,
-  графички дизајн  најмногу до 6.000 денари по корисник и
 - видео материјал најмногу до 6.000 денари по активност.
6) за ноќевање по учесник на активноста во хотели со категорија до четири ѕвезди најмногу до 9.000
денари;
7)  за трошоци за повратни карти на автобуски и/или авионски транспорт за посета на  активноста во
целост на износот на билетот, а согласно износот од член 2 став (4) од овој правилник и
8)   за трошоци за котизација по учесник најмногу до 10.000 денари на ден.
(2) За финансирање на трошоците за одобрената активност кои поединечно надминуваат износ од
600.000 денари со вклучен ДДВ, потребно е да се обезбедат три споредливи понуди и да се одбере
најниската понуда, а при доставување на барањето за финансирање на активноста да се достават сите
три понуди.

 
Член 5

(1) Предлог активностите од член 2 од овој правилник треба да бидат доставени електронски преку
веб страницата www. nmrr.mk и хартиено преку писарницата на Министерството за земјоделство,
шумарство и водостопанство.
(2)   Предлог активностите од член 2 од овој правилник треба да бидат доставени по објавување на
известувањето за доставување на предлози, кое се објавува на веб страницата на Националната
рурална мрежа.
(3)   Во еден предлог може да се предложи само една предлог активност.
(4) Еден подносител може во текот на траењето на рокот од член 13 став (1) од Уредбата да предложи
најмногу две предлог активности.
(5) Во една календарска година на еден ист подносител може да му биде одобрена поддршка преку
Националната рурална мрежа за најмногу два предлога за различни цели на Националната рурална
мрежа согласно член 2 став (1) од Уредбата, односно две различни предлог активности од член 2 став
(2) од овој правилник, од кои за студиски патувања надвор од Република Северна Македонија може да
му биде одобрена поддршка само за една предлог активност.

 
Член 6

Овој правилник влегува во сила наредниот ден од денот на објавување во „Службен весник на
Република Северна Македонија“.

Бр.14-2757/1

 
Министер за земјоделство,

1 март 2023 година шумарство и водостопанство,
Скопје Љупчо Николовски, с.р.

 
 


